
Najugaq qimannagu inunnik isumaginninnermut siunnersortitut 

ilinniagaqalernissaq anguniarlugu suliamik aallartitsinissamik 
periarfissaqaleqqullugu Naalakkersuisut peqquneqarnissaannik 

apeqquteqaat aallaavigalugu oqallinnermik siunnersuut.  
 

(Naleraq) 
 

 
Apeqquteqaat aallaavigalugu oqallisissiamik siunnersuuteqartunut 

qujarusuppunga. 

 
Najugarisaq qimannagu inunnik isumaginninnermi siunnersortitut 

ilinniagaqalersinnaaneq nunatsinni periarfissaanngimmat 
periarfissanngornissaa eqqartueqataaffigerusupparput. 

 
Inuiaqatigiinni ukioqqortussitsikut agguataarsimaneq eqqarsaatigalugu 

pilersugassaqarpugut, assaallu kissalaartut pisariaqarteqaagut. Massakkut 
aaqqiissusisimanerput pisariaqartitatsinnut matussisiinngilaq. Tamanna 

siullermik nassuerutigeqqaartariaqarparput. Torrallaanerusinnaavugut. 
 

Inunnik isumaginninnermik siunnersortit pisariaqartinneqarnerat annertuvoq. 
Taakkununngali atugassarititaasut pitsaasuutinneqarneri aamma matumani 

ilinniakkami eqqartuinermi ilaasariaqarpoq. Oqaaseqaallu manna iluatsillugu 
inunnik isumaginninnermi siunnersortit atorfillit qutsavigerusuppakka, 

nalunngilara ilungersorlusi sulisusi. Nalunngilara suliassat 

amerlavallaarujussuartut suliarigisi. Inuiaqatigiinnut suliasi isumaqaqaat, 
qujanaq. 

 
Inunnik isumaginninnermut siunnersortitut ilinniagaq siammasissuuvoq 

piumasaqaatillu annertuujullutik. Pitsaassuseq ilinniakkami pingaaruteqarpoq, 
naqissuserusunnarporli najugarisaq qimannagu ilinniaqqissinnaaneq 

tapersersugarigatsigu, periarfissallu annertusartuarnissaat 
oqaloqataaffigeruppagut. 

 
Inuit Ataqatigiinniit periarfissaasinnaasut ilaattut taarusussinnaavarput 

inoqarfinni ilaatigut ilinniarsimassutsikkut amigaateqarfiusuni, sulisussatigut 
ajornartorsiuteqarfiusuni, suliutigaluni ilinniaqqissinnaanerit. Suliutigaluni 

ilinniaqqinneq periarfissatsialaasut ilagaat, najugaq qimanngikkaluarlugu 



 
ilinniaqqissinnaanermik periarfissaasinnaasut ilagilluinnarmassuk. Tassami 

ilaqartarpugut illoqarfigisartik qimannagu ilinniaqqinnissaminnut 
periarfissaqaraluartik illoqarfigisaminnut tunnissimallutik suliffitsik 

suliffigiinnarusullu suliffimmi tunniusimallutik sulisut, taakkualu 
periarfissaqalersinnaanerat soqutiginarluinnartuuvoq. 

 
Najugarisaq qimannagu ilinniaqqissinnaaneq ammaffigineqarnissaa 

soqutigisarilluinnarparput, kiisalu Kommunimip politikkikkut qinikkat 

suleqatigineqarsinnaaneri pingaaruteqarluinnassasoq 
eqqumaffigineqarsinnaanera pingaaruteqartutut isigineqarsinnaavoq. 

Tamannalu tunngavingalugu Naalakkersuisuvut kaammattorusuppagut 
periarfissaq tamanna kommunit peqatigalugit oqaloqatigiissutigeqqullugu. 

 
Taama oqaaseqarluta oqallisissiamut oqaaseqarpugut. 


